
賀坤成節表

作者：蘇軾　北宋

本作品收錄於《東坡全集�》

臣軾言。仁惟天助，壽不假於禱祈；澤在民心，言自成於雅頌。恭臨誕月，仰祝聖期。

雖凡庶之何知，亦臣子之常分。〈（中謝。）〉恭惟太皇太后陛下，儲神天地，托國祖

宗。元勛本自於無心，神智實生於至靜。同守大器，於茲六年。放億萬之羽毛，未若消

兵以全赤子；飯無數之緇褐，豈如散廩以活饑民。臣躬領郡符，目睹茲事。載瞻象闕，

阻奉瑤觴。嘉與海隅之人，同慶華封之祝。臣無任。

此北宋作品在全世界都属于公有领域，因为作者逝世已经超过100年，且作品于1931年1

月1日之前出版。

